
Tað leikar har á í politisku skipanini 
í hesum døgum. Andstøðan koyrir 
á við atfinningum ímóti bæði fiski­
vinnunýskipan, pensjónsnýskipan 
og ikki minst stjórnarskipanarupp­
skotinum.

Vit kunnu ikki siga, at lands­
stýrið hevur víst hepna hond við 
uppskotinum fiskivinnunýskipan.

Rætt er, at einki var gjørt, síðani 
Bjørn Kalsø, landsstýrismaður í 
samgonguni millum Sambands­
flokkin, Fólkaflokkin og Javnaðar­
flokkin fyri góðaum 10 árum síðani 
segði upp skipanina.

Tí var tað heldur eingin, sum 
segði, at tað skuldi vera lætt hjá 
hesari samgonguni at finna semju. 
Størsti trupulleikin er, at politikar­

ar síggja størri í at stinga hvør øðr­
um skør, enn at finna saman um 
ta bestu semjuna, sum allir flokkar 
kunnu vera við til.

Hetta er ein støðugur trupul­
leiki. Vit skulu ikki siga, at and­
støðan í dag er verri enn aðrar and­
støður hava verið. Men tað er løgið 
at eygleiða, hvussu ábyrgdarleyst 
tað verður arbeitt í politikki.

Størstu undran skapti tað tó, at 
løgtingsformaðurin av sínum ein­
tingum sló beinini undan Høgna 
Hoydal og fiskivinnunýskipanini 
við at senda Løgtingið til hús. Slíkt 
er ikki sæð áður – og tað vísir vant­
andi vilja ella evni til samstarv, tá 
floksfelagar og samgongufelagar 
uppføra so undarliga í politikki. 

Tað er í øllum førum øvugt 
mannagongd, tá løgtingsformað­
urin tekur løgmann og landsstýr­
ismannin í fiskivinnumálum av 
ræði á hendan hátt. Hvussu hetta 
ávirkar arbeiðslagið millum hesar 
tríggjar, kunnu vit bert gita um. 
Men greitt er, at hvørki løgmaður 
ella Høgni Hoydal hava ráð ella tíð 
at berjast við løgtingsformannin. 
Tí lata teir sum um væl stendur til.

Tað var kanska ikki væntandi, 
at uppskotið um stjórnarskipan 
fór at verða lagt fram nú í øllum 
rokanum. Og tí kom tað helst 
óvæntað á mong, tá løgmaður á 
ólavsøku boðaði frá, at uppskotið 
sama dag fór at verða lagt út al­
ment til hoyringar.

Spurningurin er so, um frægari 
vilji er at fremja tað málið – ella um 
tann viðgerðin fær somu neiligu 
viðgerð, sum uppskotið um fiski­
vinnunýskipan fær.

Enn er ilt at taka støðu til, um 
vit skulu trúgva uppá, at fiski­
vinnunýskipanin og stjórnarskip­
anin skulu fremjast í heyst. Or­
søkina til, at vit eru ivasom, eigur 
samgongan, sum ikki hevur víst 
gott arbeiðslag í so máta. Og hjálp 
frá andstøðuni er valla væntandi. 

Nógv bendir á, at fiskivinnuný­
skapanin verður framd við minst 
møguliga meiriluta. 

Men ber tað til við stjórnarskip­
anini, sum skal fyri fólksins dóm?

Valla.

Hví hava politikarar 
so barnsligt arbeiðslag?

fer at røkka ella støkka?

Eirikur Lindenskov
eirikur@sosialurin.fo

